
Cynllun gwers

Amcanion dysgu   
Bydd y plant yn gallu:
•   Deall a dysgu rheolau PANTS 
•   Enwi rhannau’r corff a gwybod pa rannau ddylai 

fod yn breifat
•   Gwybod y gwahaniaeth rhwng cyffyrddiad 

priodol ac amhriodol. Deall bod ganddynt hawl 
i ddweud “na” i unrhyw gyffyrddiad 
nad ydynt ei eisiau 

•  Dechrau meddwl am y bobl y gallan nhw 
ymddiried ynddyn nhw ac i bwy y gallan 
nhw ofyn am help

Adnoddau 
•  Cyflwyniad PowerPoint 
•   Cynllun gwers*
•   Templedi Pants*
•  Pos jig-so rhannau’r corff*
•  Sesiwn gyda phawb: Adnodd llenwi’r 

bylchau PANTS*
•  Ffilm Pantosorws

*wedi’i gynnwys yn y ddogfen hon



Cynnal y wers

Sleid 1: Siarad PANTS    
(10 munud)

1. Cyflwynwch y rheolau PANTS i’r dosbarth.

2. Dangoswch ddelwedd neu boster Siarad PANTS. 
Gallwch hefyd ddangos ffilm yn cynnwys ein 
masgot cyfeillgar Pantosorws. Mae ei gân yn 
cynnwys prif negeseuon PANTS ac yn ffordd dda 
o gyflwyno’r pwnc.

 3. Dangoswch yr acrostig PANTS i esbonio’r prif 
negeseuon. Defnyddiwch y posteri PANTS neu 
ddangos ein hadnoddau ar y we ar y bwrdd gwyn.

4. Ewch drwy’r brawddegau yn eu tro ac esbonio 
beth yw ystyr pob un o’r llythrennau yn y gair 
PANTS. Gwnewch yn siŵr fod y plant yn deall pob 
brawddeg. Gallwch eu hannog i lafarganu hwn 
os ydynt yn gyfarwydd â’r dull hwn o ddysgu, ac 
yn ddibynnol ar eu hoedran. Gall hyn fod yn fwy 
anodd i fyfyrwyr iau neu fyfyrwyr llai galluog.

Sleid 2: Dylunio eich pants eich hun 
(10 munud)

1. Darparwch amrywiaeth o ddefnyddiau celf 
er mwyn i’r dosbarth allu dylunio eu pants eu 
hunain. Gall gynnwys dalenni papur gwyn, papur 
lapio, papur sidan, pensiliau lliw, beiros a phaent.

2. Gwneud pants: Gan weithio mewn parau/
grwpiau bach, gofynnwch i’r plant ddylunio a 
gwneud eu pants eu hunain gan ddefnyddio’r 
templedi pants neu drwy ddylunio eu siapiau 
pants eu hunain. Gall pob pâr ddefnyddio 
un o’r llythrennau PANTS er mwyn cael sawl 
fersiwn cyflawn o PANTS i’w harddangos neu eu 
defnyddio yn ddiweddarach yn nhasg 2. 

3. Dangoswch y pants yn y dosbarth fel rhan o’r 
amcan cyson i atgyfnerthu’r rheolau PANTS.

Amser gofynnol  60 munud 
Agorwch y cyflwyniad PowerPoint

Sleid 3: Labelu rhannau’r corff     
(10 munud)

1. Pos jig-so rhannau’r corff: gallwch greu darlun 
o gorff dynol mawr er mwyn i’r plant allu helpu i 
labelu prif rannau’r corff a nodi pa ran a orchuddir 
gan y pants (defnyddiwch y pants o dasg un ar 
gyfer hyn). 
Dyma rai opsiynau: 
 • Defnyddio’r pos rhannau’r corff. 
 • Cael athro i dynnu llun siâp corff ar y 
  bwrdd gwyn (neu ar ddarn mawr o 
  bapur), neu ofyn i blentyn wirfoddoli 
  i wneud hyn.

2. Gofynnwch i’r plant eich helpu chi i labelu pob 
rhan o’r corff. A defnyddiwch y gweithgarwch hwn 
i symud ymlaen i drafod yr iaith briodol y gallwn 
ei defnyddio i ddisgrifio rhannau o’n corff, yn 
unol â’r rhestr y cytunwyd arni (gweler adnoddau 
ychwanegol). Dywed yr arweiniad ar y cwricwlwm 
y dylai disgyblion  5-7 wybod y termau pidyn a 
gwain/fagina. Cyflwynwch yr eirfa hon yn bwyllog 
wrth esbonio na ddylid cyffwrdd â’r rhan o’r corff 
o dan y pants. Dywedwch fod cyffwrdd yn iawn 
mewn amgylchiadau arbennig, sef yr hyn 
y byddwch yn ei drafod nesaf.

Sleid 4: Cyffyrddiad ‘da’ a ‘drwg’      
(10 munud)

1. Fel dosbarth, trafodwch y gwahaniaeth 
rhwng cyffyrddiad priodol/’da’ a chyffyrddiad 
amhriodol/’drwg’. Esboniwch y gall cyffwrdd 
fod yn rhywbeth da, yn rhywbeth drwg neu’n 
rhywbeth nad ydych mo’i eisiau.

2. Symudwch ymlaen i drafodaeth dan arweiniad yr 
athro am deimladau cadarnhaol a negyddol sy’n 
gysylltiedig â chyffyrddiad ‘da’/cyffyrddiad ‘drwg’. 
Dywedwch y dylai cyffyrddiad ‘da’ wneud ichi 
deimlo’n gadarnhaol – fel coflaid a chusan gan 
aelod o’r teulu. 
  
Siaradwch am yr achlysuron pan allai pobl 
gyffwrdd â chi:  
• i ddangos cariad (coflaid, cusan, 
 mwythau/maldod)  
• i’ch cadw’n ddiogel (dal dwylo i 
 groesi’r ffordd)  
• os ydych chi’n sâl neu wedi brifo 
 (meddygon a nyrsys)

3. Wedyn, siaradwch am gyffyrddiad nad yw’n 
teimlo gystal ond sy’n angenrheidiol: 
• gafael ynoch yn galed i’ch rhwystro 
 rhag rhedeg allan i ffordd brysur, neu 
 berygl arall  
• archwiliad gan feddyg neu nyrs 
 (esboniwch y gallwch bob amser ofyn 
 i gael rhywun yr ydych yn ymddiried 
 ynddo yn bresennol)

 Dywedwch eto y dylai unrhyw un sydd eisiau 
torri’r rheolau PANTS esbonio pam. Gall 
plant ddweud na ac ni ddylid byth eu gorfodi i 
gadw cyfrinachau sy’n eu gwneud yn teimlo’n 
bryderus neu’n anghyfforddus. 

4. Gwnewch yn siŵr fod plant yn deall na ddylai neb 
ofyn iddyn nhw gadw cyfrinachau sy’n ymwneud 
â chyffwrdd. Rhowch yr enghraifft hon: 

 Mae ffrind rhiant yn dod i’ch stafell ac yn eich 
cofleidio a’ch cusanu ac wedyn yn dweud 
wrthych fod hynny’n gyfrinach ac na ddylech 
ddweud wrth neb.

 Esboniwch wrth y disgyblion y dylent siarad 
â rhywun y maent yn ymddiried ynddo os oes 
rhywun yn gofyn iddynt gadw cyfrinach a heb 
ddeall pam.

5. Yn olaf - ‘cyffyrddiad drwg’. Yma eto, rhaid 
i’r athro arwain y drafodaeth. Dylech osgoi 
trafodaethau am gamdriniaeth. Dywedwch eto 
y dylent siarad â rhywun y maent yn ymddiried 
ynddo os ydynt yn teimlo’n anghyfforddus am 
unrhyw gyffyrddiad.

Sleid 5: Pobl y gallwch ymddiried ynddynt     
(10 munud)

1. Arweiniwch drafodaeth a gofyn i’r plant feddwl 
am fathau gwahanol o broffesiynau  neu bobl 
sy’n cynorthwyo. Esboniwch y gallai pobl y 
gallwch ymddiried ynddynt ac a all helpu fod yn 
wahanol iawn i wahanol bobl a gallai gynnwys 
rhiant, brawd neu chwaer, rhiant ffrind, athro, 
plismon ac yn y blaen.

2. Rhestr ymddiriedaeth: Y disgyblion i ysgrifennu 
rhestr o bobl y maent yn ymddiried fwyaf 
ynddynt. Dylech gynnig cymorth gyda hyn 
ond gwnewch yn siŵr nad yw’r cymorth yn 
cynnwys datganiadau penagored am bobl y gellir 
ymddiried yn sicr ynddynt.  Dylai pob plentyn 
greu ei restr unigol ei hun. Dylech eu hannog 
i’w gwneud yn fwy personol. Gofynnwch iddynt 
feddwl am bobl yn eu bywyd y maent hwy yn 
teimlo y gallent ymddiried ynddynt.

3. Anogwch y plant i ysgrifennu eu rhestr eu 
hunain a’i chadw mewn man diogel. 

Sleid 6: Sesiwn gyda phawb      
(10 munud)

1. Adolygu ac atgyfnerthu’r acrostig PANTS. 
Holwch i weld a yw’r plentyn yn ei gofio. 

 Gan weithio mewn grwpiau bach, rhowch un 
llythyren o PANTS i bob grŵp a gofynnwch 
iddynt ei ddweud wrth y dosbarth. Gofynnwch 
i’r plant enwi geiriau allweddol o PANTS, 
e.e. ‘preifat’, ‘eich corff’, ‘na’, ‘cyfrinachau’, 
‘help’. Anogwch y plant i ddefnyddio’r pants a 
ddyluniwyd ganddynt yn flaenorol i gadarnhau 
eu dealltwriaeth.

2. Llenwi’r bylchau (dewisol, i ddisgyblion hŷn):  
Cwblhewch yr adnodd llenwi’r bylchau PANTS. 
Rhowch daflen waith i’r disgyblion gyda’r 5 
llythyren PANTS arni, a’u hannog i ysgrifennu’r 
brawddegau sy’n cwblhau’r acrostig. Gall hyn 
ddigwydd yn unigol neu mewn grwpiau.

3



4



Pos rhannau’r corff

